Образец бр. 2

Иницијална проценка на влијание на регулативата 
ЗАКОН ЗА МЕДИУМИ И АУДИОВИЗУЕЛНИ МЕДИУМСКИ УСЛУГИ
      Чекор 1: Опис на проблемите, целите што ќе се остварат со нивно   

       решавање и можните опции за решавање на проблемите

1. Опис на проблемите
Република Македонија како земја со кандидатски статус за членство во Европската унија има обврска да го усогласи националното законодавство со корпусот правни акти на ЕУ т.н. acquis. Во таа насока е и потребата од  усогласувањето на Македонското законодавство со Европската директива за аудиовизуелни медиумски услуги,  но исто така и со Препораките и стандардите на Советот на Европа и Препораките на Европската комисија нотирани во Годишните извештаи за напредокот на Република Македонија во евроинтегративниот процес.
Постојниот Закон за радиодифузната дејност („Службен весник на Република Македонија“ бр. 100/2005; 19/07; 103/08; 152/08; 6/10; 145/10; 97/11; и 13/12 ) ја регулира т.н. традиционална радиодифузија во Република Македонија (линеарните медиумски услуги) и истиот е усогласен со Директивата телевизија без граници.

За регулација на услугите видео по барање (нелинеарни медиумски услуги), ЕУ ја усвои  Директива за аудиовизуелни медиумски услуги, а истите во РМ не се регулирани.
Предмет на новиот Законот за медиуми и аудиовизуелни медиумски услуги (кој ќе го замени постојниот Закон за радиодифузната дејност) треба да биде:
· Телевизиско и радио емитување (традиционална радиодифузија);

· Обезбедување на аудио и аудиовизуелна медиумски услуги по барање;

· Издавање на печат и електронски интернет публикации
Дополнително, со усогласувањето со новите директиви на ЕУ ќе треба да се опфати и регулацијата за реемитување на програмски пакети преку јавни електронски комуникациски мрежи  во насока за надминување на добиените забелешки во извештаите на ЕК. 
2. Опис на целите што се планираат да се постигнат со решавање на проблемите

· Слобода на изразување и слобода на медиуми, заштита и развој на медиумскиот плурализам,  право на информирање и пристап  до разновидни и независни информации и програмски содржини, како основни начела на демократското општество; 

· Развој на медиумите и аудиовизуелните медиумски услуги;

· Развој на независната продукција;

· Поттикнување, унапредување и заштита на културниот идентитет, јазикот и традицијата, поттикнување на јавниот дијалог,  толеранцијата и разбирањето меѓу граѓаните;

· Поттикнување на творештвото, образовниот и научниот развој;

· Унапредување и заштита на професионалните и етичките стандарди во информирањето;

· Заштита на интересите на корисниците  особено на малолетничката публика;

· Развој на медиумската писменост;

· Транспарентен, независен ефикасен и отчетен јавен радиодифузен сервис; 

· Транспарентно, независно, ефикасно и отчетно регулаторно тело во областа на медиумите;

· Техничко-технолошки развој на медиумите, конвергенција со електронските комуникации и услугите на информатичко општество;

· Поттикнување и развој на конкуренцијата во медиумите и аудиовизуелните медиумски услуги и

· Развој на економијата во Република Македонија.

3.   Идентификација на можни решенија (опции)
Врз база на направена анализа на Директивата за аудиовизуелни медиумски услуги   со усогласувањето не би требало да се регулираат следните прашања:
· Услуги што  пред сè, се нестопански и што не се во конкуренција  со радио или телевизиското емитување, како што се приватните интернет страници и услуги што се состојат од обезбедување или дистрибуција на аудиовизуелна содржина создадена од приватни корисници за споделување и размена во рамки на заедници од интерес; 
· Било каква форма на приватна комуникација, како што е електронска пошта испратена до ограничен број примачи;

· Интернет страници што содржат аудиовизуелни  содржини само на помошен начин, како што се анимирани графички елементи, куси рекламни спотови или информации поврзани со некој производ или неаудиовизуелна услуга. Игрите на среќа што вклучуваат паричен влог, вклучително и лотарии, обложување и други форми на услуги за коцкање, како и онлајн игри и пребарувачи, но не и емитувањата посветени на коцкање или игри на среќа.
Иако како дел на процената на влијанието треба да се разгледа и  опцијата „не прави ништо“, во конкретниов случај истата не  е применлива не само заради обврската на РМ да го усогласува своето законодавство со европското, туку и фактот дека оваа материја е условена од развојот на новите технологии и дека постојното законско решение односно Законот за радиодифузна дејност не содржи одредби за соодветно регулирање на пазарот на аудиовизуелни медиумски услуги.

Чекор 2: Идентификација на трошоци, придобивки и влијанија 

Предложено решение (опција):

Опис:

Акт на медиум
· Издавачот на медиум треба да биде  должен пред да започне со работа да донесе општ акт со кој ќе се уредат прашања поврзани со работата на медиумот, а  особено  :
· Составот на уредништвото во медиумот;

· правата и обврските на одговорниот уредник,  уредниците и новинарите;

· меѓусебните права и обврски помеѓу издавачот на медиум, одговорниот уредник, уредниците и новинарите;

· начинот и  постапката за именување и разрешување на одговорниот уредник, како и начинот  на учество на новинарите во постапката за именување и разрешување на одговорниот уредник, ;

·  слободата во работата и одговорноста на новинарите и

· други прашања поврзани со работата на медиумот.

Поголема заштита на правата на новинарите
· Потребно е да се обезбеди новинар да може да го изнесе својот став а без притоа да има последици врз неговата работа (раскинување на договорот за работа,  намалување на платата или  промена на позицијата во уредништвото);
· Потребно е да се обезбеди новинар да може да одбие да изготви, напише или да учествува во составување на новинарски прилог чија содржина е против правилата на новинарската професија и етика, а без притоа да има последици врз неговата работа;
· Потребно е да се обезбеди заштита на угледот на авторот (името на авторот да не се објавува без негова согласност доколку со уредничка обработка се сменила смислата на содржината создадена од авторот); и
· Потребно е прецизно да се дефинираат случаевите  за кои издавач на медиум не одговара за предизвикана штета со одредена информација која ја објавил.
Обезбедување поголема транспарентност  
· Со цел да се обезбеди поголема транспарентност на медиумите, издавачите на медиуми треба да имаат обврски да објавуваат и доставуваат прецизни информации до регулаторното тело за медиуми и аудиовизуелни медиумски услуги (во понатамошниот текст: регулаторно тело), согласно Препораката 94(13) за транспарентност на медиумите од Советот на Европа.

Заштита на плурализмот/утврдување на недозволена медиумска концентрација
· Од битно значење е да се допрецизира постапката за утврдување на недозволена медиумска концентрација  и при тоа да се разграничи надлежноста на регулаторното тело и Комисијата за заштита на конкуренцијата. 

· Со ова ќе се обезбедат предуслови за надминување на добиените забелешки во извештаите на ЕК а кои се однесуваат на  утврдувањето на постоење на недозволена медиумска концентрација.
Печат и Електронски публикации
· Лице за да биде издавач на печат или електронски публикации не треба да добива посебна дозвола. Лицето пред да започне со вршење на дејноста ќе треба само да има седиште и уредништво во Република Македонија и да пополни пријава со цел да се регистрира како иден издавач во регулаторното тело.
· Регулаторното тело не смее да  одбие да го евидентира идниот издавач на печат , доколку пријавата ги содржи сите податоци, а во случај пријавата да не ги содржи потребните податоци, регулаторното тело во утврден рок треба да му даде можност на подносителот на пријавата истата да ја дополни.

· Регулаторното тело треба да е должно потврдатада ја издава во рок од пет работни дена од денот на приемот на пријавата.
· Регулаторното тело ќе треба на својата веб страна да објавува Регистар на новински издавачи, како  и Регистар на издавачи на електронски публикации.
Oбезбедување на аудио и аудиовизуелни медиумски услуги по барање 
· За одредено лице да биде давател на аудио и аудиовизуелни услуги по барање, не треба да бара одредена  дозвола од било кој државен орган.
· Идниот давател на аудио и аудиовизуелни услуги на барање пред да започне со  обезбедување на  аудио и аудиовизуелни медиумски услуги по барање, ќе треба да достави  пријава за евидентирање до регулаторното тело , за што истото ќе треба да му издаде потврда за регистрација.
· Доколку пријавата  не е целосна,  регулаторното тело треба  писмено да го извести подносителот на пријавата,  за истиот да ја дополни. Регулаторното тело не смее да  одбие  да го евидентира  доколку пријавата ги содржи сите податоци.

· Регулаторното тело треба да е должно  потврдата за евидентирање да ја издаде во рок од пет работни дена од денот на приемот на пријавата.

· За  обезбедување на аудио и аудиовизуелни  медиумски услуги по барање, треба да се плаќа годишен надоместок за надзор на сметка на регулаторното тело.  Начинот на одредување на висината на годишниот надоместок треба прецизно  да биде утврден во законот.
· Регулаторното тело  треба да води регистар на   даватели на аудио и аудиовизуелни  медиумски  услуги по  барање и истиот треба да биде објавен на веб страната на регулаторното тело.
· Заштитата на малолетниците и промоцијата на Европски дела, треба да биде обврска за даватели на аудио и аудиовизуелни  медиумски  услуги по  барање, согласно Директивата за аудиовизуелни медиумски услуги. 
Обезбедување на  телевизиско или радио емитување 
Треба да се предвидат два начина на доделување на Дозвола за телевизиско или радио емитување и тоа : 
1) Доделување на дозвола за телевизиско/радио емитување по пат на јавен конкурс, доколку емитувањето е преку ограничен ресурс:  радиофреквенција или дигитален терестријален мултиплекс. 
2) Доделување  на дозвола за телевизиско/радио емитување без јавен конкурс, доколку емитувањето е преку јавна електронска комуникациска мрежа што не користи ограничен ресурс  или сателит. 
Во новиот Закон треба да се утврди обврска на регулаторното тело да донесе подзаконски акт за минимални технички, просторни, финансиски и кадровски услови, потребни за телевизиско или радио емитување зависно од нивото на емитување.
Доделување на дозвола за телевизиско или радио емитување по пат на јавен конкурс
· Треба да се пропишат одредби кои прецизно  ќе ја утврдат содржина на Одлуката за објавување на јавниот конкурс, пријавата за учество, критериумите за оценување, како и постапката за донесување на одлука за доделување на дозволата. Постапката треба да биде прецизна, транспарентна, недискриминаторска и со јасни правила со што ќе се создадат предуслови за надминување на забелешките на ЕК за овој дел.
· Регулаторното тело ќе донесе одлука за објавување на јавен конкурс за доделување на дозвола за телевизиско или радио емитување, по службена должност или по прием на писмено барање од заинтересирана страна, во согласност со Планот за доделување и користење на радиофреквенциите,  Планот за намена и распределба на  капацитети на дигитален терестријален мултиплекс , како и во согласност со студијата со која ќе ја утврди оправданоста за објавување на јавен конкурс, а особено од аспект на исполнувањето на целите на законот  и потребите на публиката.

·  Формулата која ја утврдува висината на надоместокот за добивање на дозвола за радиодифузна дејност треба да биде иста и во новиот закон. 
Доделување на дозвола за обезбедување на телевизиско или радио емитување  без објавување на јавен конкурс
·  Доколку емитувањето е преку јавна електронска комуникациска мрежа што не користи ограничен ресурс или сателит, потребната дозвола регулаторното тело ќе ја доделува без објавување на јавен конкурс а врз основа на поднесено барање од заинтересирана страна. Треба прецизно да ја пропише содржината на барањето, како и рокот во кој регулаторното тело ќе ја донесе одлуката за доделување на дозволата.
· И во овој случај барателот треба да ги исполни минималните технички, просторни, финансиски и кадровски услови за обезбедување на телевизиско или радио емитување пропишани од страна на регулаторното тело.
· Треба да се утврди обврска регулаторното тело да води посебен и јавен Регистар на радиодифузери од Република Македонија.
Програмски стандарди во радиодифузија
· Одредбите кои се однесуваат на настани со ексклузивни права на емитување, утврдување на листа на настани од големо значење, правото на кратко известување, заштитата на малолетната публика, обврските на радиодифузерите за емитување на европски дела и дела од независни продуценти треба да се усогласат со Директивата за аудиовизуелни медиумски услуги.
· Треба да се предвидат обврски за радиодифузерите за процентуално дневно емитување музика и за програми изворно создадени на македонски јазик или на јазиците на немнозинските заедници кои живеат во Република Македонија.
Рекламирање, телешопинг и спонзорство во радиодифузија
Одредбите за рекламирање и телешопинг, начинот и времетраењето на емитување на рекламни и телешопинг спотови, одредбите за телешопинг прозорците треба да се усогласат со Директивата за аудиовизуелни медиумски услуги. 
Реемитување на програмски сервиси преку јавни електронски комуникациски мрежи
Ова прашање треба да се регулира на следниов начин :
· Операторот на јавна електронска комуникациска мрежа пред да започне со реемитување на програмски сервиси до регулаторното тело треба да достави  пријава за негово евидентирање и регистрација на програмските сервиси кои ќе ги реемитува како целина во вид на програмски пакет. 

· Со пријавата, операторот треба да достави и изјава завeрена на нотар со која потврдува под целосна кривична и материјална одговорност дека за реемитување на програмските сервиси има уредено авторски и сродни права, согласно Законот за авторските права и сродните права.

· Оператор ќе може да ги реемитува програмските сервиси на домашни радиодифузери само во сервисната зона за која радиодифузерите ја имаат добиено дозволата за обезбедување на телевизиско или радио емитување и врз основа на регулирани авторски права и сродни права, согласно Законот за авторските права и сродните права.

· Оператор кој ќе реемитува програмски сервиси, треба да обезбеди програмскиот пакет задолжително и бесплатно да ги содржи  програмските сервиси на јавниот радиодифузен сервис кои се финансираат од радиодифузна такса.

· Регулаторното тело треба да води посебен и јавен Регистар  на оператори кои реемитуваат  програмски пакети.

· Операторот кој реемитува програмси сервиси треба да има обврска за плаќање на годишен надоместок за надзор на сметка на регулаторното тело.
· Во согласност со Директивата за аудиовизуелни медиумски услуги, треба да се воведат одредби што ќе се однесуваат на ограничување на пренос и прием на аудио или аудиовизуелни медиумски услуги од други држави. 
Јавен радиодифузен сервис – МРТ 
· МРТ треба да врши дејност од јавен интерес во областа на радиодифузијата во Република Македонија што опфаќа производство и обезбедување на радио и телевизиски програми и програмски сервиси преку исполнување на програмски обврски, стандарди и начела, согласно  законот.

· Одредбите кои се однесуваат на надлежностите на органите на МРТ треба соодветно  да се прецизираат согласно препораките за јавни радиодифузни сервиси на Советот на Европа.

· Органи на МРТ треба да се:

· Програмски совет на МРТ;

· Надзорен одбор на МРТ, и

· Директор и заменик на директорот на МРТ.
· Треба прецизно да се дефинираат  изворите на финансирање  на МРТ.

· МРТ треба да е должна да донесе Годишен извештај за работа за претходната година и Годишна програма за работа за наредната година и истата да ја  доставува до Собранието на Република Македонија. 
· Покрај другото, во законот треба прецизно да се дефинираат:
· Програмите и програмските сервиси од јавен интерес што ќе ги обезбедува МРТ;

· Трошоците за пренос, емитување и обезбедување на програмските сервиси;

· Обврските на МРТ  во однос на програмите и програмските сервиси кои ги емитува;

· Стандарди и начела;
· Архивирање на аудио и  аудиовизуелните дела на МРТ;
· Обезбедување влијание на јавноста;

· Статут на МРТ;
Регулаторно тело надлежно за медиуми и аудиовизуелните медиумските услуги 
· Регулаторното тело надлежно за медиумите и аудиовизуелните медиумските услуги во својата работа  треба да е независно од друг државен орган или друго  правно лице  и треба да биде непристрасно кон истите.

· Функционирањето  на регулаторното тело треба да биде согласно стандардите утврдени во Директивите на Европската Унија и препораките на Советот на Европа, односно врз начелата за транспарентност, независност и недискриминација.
· Во однос на предходното, во законот треба да биде предвидео:
· Прецизно да бидат утврдени надлежностите на регулаторното тело;
· Да се дефинира механизам кој ке обезбеди отчетност за работата на  регулаторното тело  пред Собранието на Република Македонија ;
· Да се дефинира механизам кој ке обезбеди транспарентност во работењето на регулаторното тело;
· Да се дефинира механизам кој ке обезбеди влијание на јавноста;
· Да се утврдат органите  на регулаторното тело (совет и директор)и нивните надлежности;
· Мерки во случај на повреда на прописите;
Вршење  програмски и стручен надзор од страна на регулаторното тело
· Програмскиот  надзор (мониторинг) на  програмските содржини кои се емитуваат, односно објавуваат од страна на давателите на аудио и аудиовизуелни медиумски услуги и обезбедувачите на програмски пакети  од аспект на  почитувањето на одредбите на овој закон, дозволите, издадените потврди за регистрација, подзаконските акти и другите акти  донесени од регулаторното тело  , треба го вршат вработени во стручната служба на регулаторното тело;
· Треба да се  пропише постапката за вршење на програмски и стручен надзор и истата треба да  е усогласена со Законот за инспекциски надзор. 
Заштитени услуги
· Треба да се воведат одредби со кои ќе се утврдат одредени забрани за недозволени направи кои обезбедуваат условен пристап до заштитени услуги. ( хакирани сет-топ-боксови, хакирани PC картици за гледање на платена ТВ и сл.) 

· Со воведувањето на овие одредби ќе се создадат предуслови за надминување на забелешката на ЕК дадена во извештаите за напредокот на РМ.
Дигитализација 
· Согласно Одлуката на Владата на Република Македонија, 01.06.2013 година е датум на престанок на телевизиското терестеријално емитување на програмските сервиси, односно исклучување на аналогната терестеријална телевизија. 

· Tреба да се утврди постапка за премин на постојните радиодифузери од аналогно во дигитално емитување, односно замена на постојната дозвола со дозвола за дигитално емитување. 

Казнени одредби
· Треба да се предвидат казнени одредби кои за разлика од постојниот Закон за радиодифузна дејност треба да бидат предвидени како глоби во износ до 3% од вкупниот годишен приход на правното лице  (изразена во апсолутен износ) остварен во деловната година што и претходи на годината кога е сторен прекршокот или од вкупниот приход остварен за пократок период од годината што му претходи на прекршокот доколку во таа година правното лице започнало да работи. Ова би  претставувало значително зголемување на висината на казната, што треба да делува превентивно. Високи казни за прекршување на одредби на закони со кои се регулираат медиумските услуги постојат и во земјите на Европската унија. 
ТРОШОЦИ 
· Дали опцијата предвидува воведување на нови формалности во смисла на обврска за правните или физичките лица да обезбедат уверенија, пријави, решенија, одобренија, овластувања, согласности, сертификати, дозволи, барања, изјави и други обрасци? Ако да, наведи ги формалностите.

Новото законско решение ќе треба да ги уреди начинот и постапката за промена на постојните дозволи за вршење радиодифузна дејност согласно новите видови услуги кои операторите ќе ги даваат. Исто така новото законско решение ќе треба да предвиди постојните издавачи на печат, интернет изданија, како и обезбедувачи на аудиовизуелни медиумски услуги по барање да се регистрираат (да достават пријава) во регулаторното тело. 
· Дали опцијата ќе предизвика иницијални трошоци за министерствата, другите органи на државната управа? Ако да, образложи ги трошоците.
Не за органите државната управа, но ќе има одредени трошоци за регулаторното тело (регулаторното тело не е буџетски корисник) 
· Дали опцијата ќе предизвика континуирани трошоци за министерствата и другите органи на државната управа. Ако да, образложи ги трошоците
Не за органите државната управа, но ќе има одредени трошоци за регулаторното тело (регулаторното тело не е буџетски корисник)
· Дали опцијата ќе предизвика иницијални трошоци за правните или физичките лица? Ако да, образложи ги трошоците
Со новиот закон ќе треба да се предвиди премин од аналогно во дигитално телевизиско терестријално емитување. Ова ќе предизвика одредени трошоци и за постојните телевизии и за граѓаните на РМ. 

Иницијалните трошоци за телевизиите ќе бидат од аспект на набавка на нова опрема која ќе обезбеди  поврзување со  ДВБТ оператор от.
За граѓаните иницијалните трошоци ќе бидат од аспект на трошоци за обезбедување на сет топ боксови (дигитални приемници).

· Дали опцијата ќе предизвика оперативни трошоци за правните или физичките лица. Ако да, образложи ги трошоците.

За физичките лица (граѓаните) нема да предизвика оперативни трошоци. 
Оперативни трошоци за телевизиите ќе бидат трошоци за годишно дигитално емитување   од страна на ДВБТ оператор.

ПРИДОБИВКИ
- Опис и опсег на финансиските придобивки за засегнати страни
Законот ќе  обезбеди развој на информатичкото општество.

Развојот на информатичкото општество ја стимулира продукцијата на домашна содржина, развојот на дигиталната економија и користењето на ИКТ, во контекстот на приближување на услугите на информатичко општество и медиумските услуги, мрежи и направи. 
Истото ќе дозволи малите претпријатија, што претставуваат богатство и создавач на работни места во иднина, да се развиваат, иновираат и создаваат вработувања на слободниот пазар.  Новите технологии во пренесувањето на аудиовизуелните медиумски услуги бараат законската рамка која ќе го земе  предвид развојот на информатичките и комуникациските технологии (ИКТ), развојот на бизнис моделите, особено финансирањето на комерцијалното емитување и ќе осигура оптимални услови за развој на конкуренција и правна сигурност за информатичките технологии и нејзините медиумски услуги, како и почитувањето на културната и јазичната разноликост.

Традиционалните аудиовизуелни медиумски услуги  како што е телевизијата  и новите аудиовизуелни медиумски услуги по нарачка нудат значителни можности за вработување, особено во мали и средни претпријатија, и ги стимулираат економскиот пораст и вложувањата.  
Новиот закон ќе обезбеди дигитализација на терестријалната телевизија. Дигиталниот начин на пренос на сигналот  носи речиси перфектна слика и нуди можност за подобрена телевизија (анг. enhanced TV) како и за врвната телевизиска слика со висока резолуција (HDTV).  Кристално чиста слика, беспрекорен звук, нови интерактивни услуги и услуги на барање преку ТВ-приемникот се неколку од најважните придобивки од дигиталниот пренос на сигналот. Можеби најголемата придобивка е тоа што дигиталниот сигнал може да се компресира, па така во еден канал ќе можат да се емитуваат околу десетина програмски сервиси со MPEG-4 компресија во стандардна дефиниција или од три до пет со висока дефиниција со што ќе се зголеми просторот за емитување повеќе програмски сервиси во етерот. Па, така од сегашните пет телевизиски сервиси, во Македонија ќе се добие простор за емитување на десетици телевизиски сервиси.

Државата со преминот од аналогно во дигитално терестријално телевизиско емитување, има директен бенефит со ослободувањето на радиофреквенциските опсези поради поефикасното користење на радиофреквенцискиот спектар кои го обезбедуваат новите дигитални технологии. Ослободените радиофреквенциски опсези (кои се нарекуваат “дигитална дивиденда“) можат понатаму да се користат  за воведување на нови иновативни услуги, електронски комуникациски мрежи (DVB-H, 4G, WiMax), итн што директно влијае врз економскиот развој на државата.

Придобивки за радиодифузерите и индустријата  од преминот од аналогно во дигитално емитување:

· Можност за влез на нови радиодифузери на пазарот;

· Можност ТВ радиодифузерите да преминат од стандарден формат во HD-TV (аналогното емитување тоа не го дозволува);

· Главниот фокус на радиодифузерите станува продукцијата на аудио визуелни сервиси;

· Како резултат на развојот на нови стандарди на дигитални технологии (компресија, модулација, кодирање итн) кои ќе обезбедат поголемо “пакување“ на програмски сервиси во еден канал цената за дигитално емитување постепено ќе се намалува .

· Воведувањето на Pay-tv услугата ќе значи развој на билинг системи, системи за условен пристап итн;

· Нови мрежи за емитување, вклучително нови предаватели, антени, преносни мрежи;

· Нови приемници, односно сет-топ-боксови, приемнички картички за персонални компјутери, USB базирани приемници;

· Развој на нови системи за енкрипција итн.

DVB-T2 стандардот за дигитално телевизиско емитување е продолжување на DVB-T стандардот. DVB-T2  стандардот за дигитално телевизиско емитување е најнапреден стандард и истиот користи најнов вид на модулација и кодирање што обезбедува поефикасно користење на радиофреквенциските опсези.

Имено, DVB-T2 стандардот обезбедува од 30% до 50% зголемување на капацитетот на дигитално емитување во однос на DVB-T стандардот. Имено, доколку операторот со мрежа за дигиталнато емитување со DVB-T стандард во етерот емитува до 10 телевизии во стандардна дефиниција, со преминот мрежата во DVB-T2 стандард бројот на телевизии кои ќе се емитуваат ќе биде повеќе од 13.

Зголемувањето на капацитетите кои ги обезбедува DVB-T2 стандардот овозможува операторот на мрежата да обезбедува различни нови  услуги како што се HDTV, 3D TV, video-on-demand и слични други услуги. Исто така, DVB-T2  системот таргетира не само кровни антени туку и десктоп и лаптоп компјутери, приемници во автомобили и голем број на други иновативни приемници. 

Бенефитот со префрлањето во DVB-T2 стандард нема да го имаат само гледачите и операторот на дигиталната мрежа, туку и радиодифузерите. Имено, со зголемувањето на бројот на телевизии кои дигитално  ќе се емитуваат, ќе се намали и крајната цена за емитување која ќе ја плаќаат радиодифузерите на операторот на мрежата,  бидејќи операторот за истите трошоци ќе може да емитува и до 50%  поголем број на телевизии.

Со цел да се заштити основната слобода за добивање информации и да се осигура дека интересите на гледачите се целосно и соодветно заштитени, корисниците на ексклузивни права за телевизиско емитување на некој настан од голем интерес за јавноста треба на други радиодифузери да им дадат право да користат куси извадоци за целите на програмите за општи вести под правични, разумни и недискриминаторски услови имајќи ги предвид ексклузивните права. Таквите услови треба да се соопштат навремено пред случувањето на настанот од голем интерес за јавноста за да им се даде доволно време на другите за користење на таквото право. Радиодифузерот треба да е во можност да го користи ова право преку посредник кој делува исклучиво во негово име на принципот случај по случај.

Правото на лицата со инвалидитет и на старите лица да учествуваат и да бидат дел од социјалниот и културниот живот е нераздвојно поврзано со давањето достапни аудиовизуелни медиумски услуги. Начинот за постигнување достапност треба да опфати, но не и да се ограничи на знаковен јазик, титлување, аудиоопис и лесно разбирливо мени за навигација.
- Други нефинансиски придобивки за засегнати страни
Аудиовизуелните медиумски услуги се културни услуги исто колку што се и економски услуги. Нивната растечка важност за општествата, демократијата особено се рефлектира преку обезбедување слобода на информации, различност на мислење и медиумски плурализам,  образование и култура.
Аудиовизуелните медиумски услуги по нарачка имаат потенцијал делумно да го заменат телевизиското емитување. Според тоа, тие треба, кога е применливо, да промовираат продукција и дистрибуција на европски дела и така активно да придонесат за промоција на културната разноликост.
Бенефитот  за граѓаните од преминот на аналогното во дигитално терестријално телевизиско емитување, произлегува пред се од можноста за дигитална обработка и компресија, што овозможува дополнително поголемо ефикасно користење на капацитетите на мрежите:
· Поголем избор на телевизиски и радио канали;

· Значително подобрување на квалитетот на сликата и звукот (HD-TV);

· Поголема флексибилност (ТВ на мобилен телефон);

· Нови услуги: електронски програмски водич, поусовршен телетекст и онаму каде што може да се обезбеди т.н “повратен канал“ – обезбедување на нови интерактивни услуги како што се видео по нарачка (video-on-demand), електронско банкарство, електронско учење итн;

· Нови иновативни услуги и ниски цени за услугите. 

· Полесно архивирање/обработка на содржините и редуцирање на цената за пренос, што предизвикува и пониска крајна цена (по канал) за граѓаните.  

· Приближно 100% покривање со квалитетен сигнал;

· Ефтини приемни кровни антени, итн.
Законот ќе обезбеди развој на корегулатива и саморегулатива. 
Истите  можат да играат важна улога во давањето високо ниво на заштита на потрошувачите. Мерките наменети за постигнување цели од јавен интерес во новиот сектор на аудиовизуелни медиумски услуги се поефективни ако се преземаат со активна поддршка на самите даватели на услуги. 

Корегулативата дава, во својата минимална форма, законска врска меѓу саморегулативата и националниот законодавец во согласност со правните традиции на земјите-членки. Корегулативата треба да дозволува можност за државна интервенција во случај на неисполнување на нејзините цели.  

Саморегулативата претставува тип доброволна иницијатива што им овозможува на стопанските субјекти, социјалните партнери, невладините организации или здруженија да усвојат заеднички упатства меѓусебе и за себе.  

Законот ќе ја промовира медиумската писменост.

 „Медиумската писменост“  се однесува на вештини, знаење и разбирање што им дозволува на потрошувачите ефикасно и безбедно да ги користат медиумите. Медиумски писмените луѓе се способни да направат информирани избори, да ја разберат природата на содржината и услугите и да го искористат целосниот избор на можности што ги нудат новите технологии на комуникација. Тие се поспособни да се заштитат себе си и своите семејства од штетниот и навредлив материјал. 

Достапноста на штетна содржина во аудиовизуелните медиумски услуги продолжува да ги загрижува законодавците, медиумската индустрија и родителите. Затоа, со законот ќе се воведат правила за заштита на физичкиот, менталниот и моралниот развој на малолетниците, како и на човековото достоинство во сите аудиовизуелни медиумски услуги, вклучително и во аудиовизуелните комерцијални  соопштенија.     


Мерките преземени за заштита на физичкиот, менталниот и моралниот развој на малолетниците и на човековото достоинство треба внимателно да се урамнотежат со основното право на слобода на изразување. Целта на таквите мерки, како што се употребата на броевите за лична идентификација (ПИН-кодови), системите за филтрирање или означување, би била да обезбедат соодветно ниво на заштита на физичкиот, менталниот и моралниот развој на малолетниците и на човековото достоинство, особено во однос на аудиовизуелните медиумски услуги по нарачка.

Давателите на медиумски услуги, треба да подлежат на забрана за ширење на детска порнографија според одредбите на Рамковната одлука 2004/68/ПВР на Советот од 22 декември 2003 година за борба против сексуалната експлоатација на деца и детска порнографија.

Комерцијалниот и техничкиот развој им дава на корисниците зголемен избор и одговорност во употребата на аудиовизуелните медиумски услуги. Со цел да остане во пропорција со целите од општ интерес, законот  треба да дозволи определен степен на флексибилност во однос на телевизиското емитување. Принципот на одвоеност треба да се ограничи на телевизиското рекламирање и телешопингот, а пласирањето на производи треба да се дозволи под определени околности, а некои квантитативни ограничувања треба да се укинат. Меѓутоа, кога постои прикриен маркетинг на производот, тоа треба да биде забрането. Принципот на одвоеност не треба да ја спречи употребата на нови техники на рекламирање.

РИЗИЦИ И ПРЕТПОСТАВКИ
· Со оглед на тоа дека донесувањето на новиот Закон за медиуми е дел од Претпристапниот дијалог на политичко ниво, недонесувањето на истиот може да предизвика неисполнување на преземената обврска од претспристапниот дијалог за преговори на РМ за идното членство во ЕУ. 

· Регулативната рамка во РМ во областа на аудиовизуелни медиумски услуги ќе остане  неусогласена со Европско законодавство т.е. со Директивата за аудиовизуелни медиумски услуги. 
· Технолошкиот развој кој го движи пазарот на електронските медиуми и аудиовизулени медиумску услуги не смее да трпи застој од законодавната рамка од причина што истиот природно се развива (во РМ веќе се нудат современи аудиовизуелни услуги на нови и современи платформи) со што би се создал ризик за нивен застој, непостоење на  фер и конкурентски услови и соодветен институционален надзор.
ОСТАНАТИ ВЛИЈАНИЈА
	Тип на влијание проценето во проценка на влијание на регулативата
	
	Анализи приложени во прилог

	Влијание врз националната конкурентност
	ДА
	НЕ

	Влијание врз социјално исклучените и ранливи групи
	ДА
	НЕ

	Влијание и ефекти на регулативата врз родовите аспекти и еднаквоста
	НЕ
	НЕ

	Влијание врз животната средина
	НЕ
	НЕ

	Влијание/значителна политичка промена на пазарната економија вклучувајќи испитување на влијанието врз потрошувачите и конкурентноста
	ДА
	НЕ

	Влијание врз правата на граѓаните 
	ДА
	НЕ

	Дали предложените решенија вклучуваат значителни тешкотии за усогласување
	НЕ
	НЕ


Чекор 3: Консултации
1. TAIEX МИСИЈА ВО СКОПЈЕ  (5-9 ДЕКЕМВРИ 2011) 
· 6 декември 2011 година  - Презентација на тема „Потреба од усогласување на македонското законодавство со европската директива за аудиовизуелни медиумски услуги, со препораките и стандардите на Советот на Европа, како и со препораките на Европската комисија нотирани во извештајот за напредокот на Република Македонија“
· 6 декември 2011 година  - Состаноци со здруженија, невладини организации

· 7 декември 2011 година - Состанок со Совет за радиодифузија         Состаноци со телевизиски и радио станици 

· 8 декември 2011 година -  Состанок со МРТ,  Состаноци со оператори 

· 9 декември 2011 година -   Состаноци со издавачи на печат електронски   публикации 
2. ЕКСПЕРТСКА МИСИЈА НА ЕВРОПСКАТА КОМИСИЈА (23-27 април 2012 година) 
Слобода на изразување и медиуми; заштита на податоци; сопственички права.

3. TAIEX МИСИЈА ВО СКОПЈЕ (планирана февруари 2013)
ПРИЛОЗИ:
Во прилог се доставуваат:

· Јавна презентација на министерот Миле Јанакиески;

· Извештај од спроведената TAIEX мисија (5-9 дкември 2011);

· Извештај од Експертската мисија (23-27 април 2012);
· Извештај со препораки на TAIEX експертот по спроведената мисија;
· Мислењата добиени од засегнатите страни по јавната презентација на министерот Миле Јанакиески.
Резиме на иницијалната  проценка на влијание на регулативата

1. Краток осврт на преферираното решение/опција: 

Насоките преложени во решението се темелат на анализа на Директивата на ЕУ за аудиовизуелни медиумски услуги. Воедно, предмет на анализа беа многубројни препораки на Советот на Европа за слободата на изразување. Се цени дека со предложените аспекти за она што треба да се содржи во законското решение  ќе се постигнат целите на регулативата во РМ во делот на медиуми, а тоа се:
· Слобода на изразување и слобода на медиуми, заштита и развој на медиумскиот плурализам,  право на информирање и пристап  до разновидни и независни информации и програмски содржини, како основни начела на демократското општество; 

· Развој на медиумите и аудиовизуелните медиумски услуги;

· Развој на независната продукција;

· Поттикнување, унапредување и заштита на културниот идентитет, јазикот и традицијата, поттикнување на јавниот дијалог,  толеранцијата и разбирањето меѓу граѓаните;

· Поттикнување на творештвото, образовниот и научниот развој;

· Унапредување и заштита на професионалните и етичките стандарди во информирањето;

· Заштита на интересите на корисниците  особено на малолетничката публика;

· Развој на медиумската писменост;

· Транспарентен, независен ефикасен и отчетен јавен радиодифузен сервис; 

· Транспарентно, независно, ефикасно и отчетно регулаторно тело во областа на медиумите;

· Техничко-технолошки развој на медиумите, конвергенција со електронските комуникации и услугите на информатичко општество;

· Поттикнување и развој на конкуренцијата во медиумите и аудиовизуелните медиумски услуги и

· Развој на економијата во Република Македонија.

2. Имиња и презимиња на лицата одговорни за подготовка на иницијалната проценка на влијанието на регулативата и предлог законот:
· Димитар Буковалов- Раководител на Сектор за комуникации

· Лидија Ивановска 

· Ирена Бојаџиевска

· Владимир Соколов

· Дејан Василевски

3. Повереници на Владата на Република Македонија кои ќе се вклучат во презентирање на предлог законот во Собранието на Република Македонија:

Изјава од министерот за информатичко општество и администрација за иницијалната проценка на влијание на регулативата
Изјавувам дека предложениот материјал за иницијална проценка на влијанието на регулативата/ предлог закон 
	1.
	Нема влијание
	врз Буџетот на Република Македонија 

	2.
	Има  влијание
	врз усогласеноста со законодавството на Европска Унија.

	3.
	Нема влијание
	врз постапките или работењето на јавната администрација / врз судството при работа со странки (правни и физички лица) или задолжување на странките од јавната администрација со дополнителен административен товар.

	4.
	Има влијание
	врз економијата и врз обемот на државна помош.

	5.)
	Нема влијание
	врз животната средина.

	6.)
	Нема влијание
	врз социјалната положба на граѓаните.

	7.
	Направено е претходно објавување на текстот на предлогот за донесување на закон во Единствениот електронски регистар на прописи и јавно се спроведени консултации со заинтересирани страни. 

Датум на објавување: /

Вклучени организации и претставници: Министерство за информатичко општество и администрација

Свое мислење дадоа следниве организации: /
	ДА/НЕ

	8.
	Сите забелешки и предлози од заинтересираните страни се земени во предвид.
	ДА

	9.
	Предлог законот е лекториран.
	НЕ

	10.
	Спроведени се меѓуресорски консултации. 


	ДА 

	11.
	Дали предлог законот предвидува управна постапка?
	НЕ

	12.
	Доколку предлог законот предвидува управна постапка, дали може да се вгради начелото “молчењето значи одобрување“ ?
	НЕ


 Изјава од министерот за Информатичко општество и администрација
Јас, Иво Ивановски, изјавувам дека ја проучив Иницијалната проценка на влијанието на регулативата и сметам дека дава реален преглед на очекуваните придобивки и потребните трошоци врзани со секоја од идентификуваните опции за решавање на проблемот. 

Потпис на министерот за информатичко опшстество и администрација :

      Датум:

................................................................................

